
Ho kunne jo skrytt litt meir, Eli Bergsvik 1. Ho kunne teke seg råd til 
det på tampen av dei åtte åra sine som høgskulerektor. Studentane ved 
Høgskolen i Bergen (HiB) har eitt av dei høgaste karaktersnitta i landet, 
HiB har flest avlagde studiepoeng per student i Utdannings-Noreg og 
fleire søkjarar per studieplass enn det langt meir kjende universitetet i 
same by. Bergsvik har leidd ein institusjon i framgang, som om nokre 
år skal samlast i eit nytt milliardbygg på Kronstad sør for Bergen sen-
trum.

– Det ligg ikkje for oss ved høgskulen å skryte så mykje av oss sjølve. 
Men vi prøver å bli litt betre til det, seier Bergsvik.

Eg spør kva skilnad ho har gjort, korleis ho har prega institusjonen. 
Ho snakkar heller om gode prosessar, lagspel, føringar frå eigaren, til-
delingsbrev, strategiske planar.

– Det eg kan seie, er at høgskulen har vore i god vekst og utvik-
ling. Vi er ein god utdanningsinstitusjon og arbeider med å bli ein god 
forskingsinstitusjon. Eg har gjeve mitt bidrag, men i lag med mange 
andre.

– Den høge gjennomstrøyminga, dei gode karakterane: Kva er det de får 
til? Ikkje berre sei at de har flinke folk, det 
seier alle rektorar.

– Det er fleire grunnar. HiB ligg i stu-
dentbyen Bergen, det gjer oss attraktive. 
Studentane våre har jamt over gode ka-
rakterar frå vidaregåande. Og hos oss rår 
klasserommet og klasseeininga framleis. 
Eg trur det er bra, kvar student treng å 
bli sett. Eg seier gjerne ved semesterstart 
at det tener studentane til ære at dei vel 
utdanningane våre. Mange av yrka vi utdannar folk til, er ikkje så hippe 
eller høgtlønte. Men eg trur studentane vel å studere hos oss ut frå ge-
nuin interesse.2

Gjennomstrøyming er vel og bra og gjer styresmaktene glade. Men i 
rektorplattforma si har Bergsvik òg lagt vekt på danningsperspektivet. 
Danninga ho snakkar om, handlar ikkje berre om kunstfaga ved høgs-
kulen, om drama og musikk eller ein komande mastergrad i barne- og 
ungdomslitteratur.

– Vi ønskjer at studentane våre skal lære meir enn faget sitt. Dei skal 
skjøne at dei har eit samfunnsansvar, og at dei hører til i større saman-
hengar. Utdanninga her skal ikkje berre vere til eit yrke, det skal òg vere 
ei oppseding i demokrati og samfunnsengasjement.

– Ein versjon av danning er erkjenningsprosessen for den sjølvstendige, 
søkjande studenten som skal finne seg sjølv. Slik sett er det vel mindre skilnad 
på universitet og høgskular etter kvalitetsreforma?

– Universiteta har i alle fall ikkje noko monopol på danning. For 
meg handlar det å bli eit danna menneske om å ta samfunnsansvar 
og sjå seg sjølv i ein sosial samanheng. Vi skal oppdra til demokrati og 
etisk refleksjon, tone ned individualismen og tone opp fellesskapsfor-
pliktinga.

– Det å utdanne folk til å gjere nytte for seg kling nesten gammalmodig. 
Men å gjere ungdom til gagns menneske som kan gjere ein god jobb i samfun-
net, er vel av dei viktigaste oppgåvene ein kan ha?

– For meg er det heilt grunnleggjande. Og gagns menneske er eit 
godt uttrykk. Dette var noko av det som fekk meg til å byrje i høgskulen, 
seier Bergsvik.

– Da eg jobba som pedagogisk-psykologisk rådgjevar, var eg oppte-
ken av førebygging. Så kom eg til at om eg verkeleg skulle drive føre-
byggande arbeid, burde eg byrje ved Høgskolen i Bergen og utdanne 
førskulelærarar. Det er eit privilegium å få utdanne unge menneske 
som skal ta vare på den oppveksande slekta.

– Men målestokkane har endra seg. Lærar var noko av det høgaste mange 
flinke elevar kunne håpe på å bli. No har statusen falle, og det er mange kla-

gesongar over nivået til dei som 
blir lærarar i dag?

– Det er det. Og nokre av 
klagene må eg seie at vi ikkje 
kjenner oss att i. Sjølvsagt er 
nivået ujamt mellom lærar-
studentane. Men vi har veldig 
mange oppegåande studen-
tar som verkeleg ønskjer å bli 
lærar, dei er samfunnsenga-

sjerte og vil ut og gjere godt arbeid i eit viktig yrke. Eg skulle ønskt 
at læraryrket kunne få attende litt av den gamle statusen sin. Mange 
gonger har eg vore bekymra når lærarorganisasjonane har svartmåla 
yrket, det har somme stortingsrepresentantar gjort òg. Vi må tenkje 
over korleis vi omtaler læraryrket, seier Bergsvik.

Bergsvik er av dei som har prøvd å leve opp til tilrådinga frå Stjernø-
utvalet: færre og større einingar i Utdannings-Noreg. I 2009 sende HiB 
ut friarbrev til høgskulane i Sogn og Fjordane, Stord/Haugesund og 
Volda og foreslo å danne eit stort vestlandsk profesjonsuniversitet. Men 
det vart med flørten. Atterhalda frå dei tre andre var for store.

– Eg har stor forståing for at dei andre ville vere sjølvstendige insti-
tusjonar og kanskje var litt ottefulle fordi HiB er så mykje større. Men 
eg skulle ønskt vi kunne nådd fram med dette initiativet. Saman kunne 
desse høgskulane blitt ei sterk og god eining.

– Kva motivasjonar styrer vala til høgskuleleiarar når det er snakk om 
samanslåing eller universitetsambisjonar? Kven har de sterkast lojalitet til – 
nasjonen, regionen, dykkar eigen høgskule, dei tilsette, studentane?

– Det er eit dilemma. Det er eit mangfald av lojalitetar som ein må 
balansere mellom. Vi skal vere regionale, nasjonale og internasjonale, 
vi skal tene samfunnet og ivareta interessene til dei tilsette og studen-
tane.

– Men kva motiv har dei som vegrar seg mot samanslåing?

Gagns menneske
Eli Bergsvik i samtale med Per Anders Todal      

Foto: Paul Sigve Amundsen

Lenge tenkte Eli Bergsvik at det var nok å drive ein solid høgskule. 

1	 Eli Bergsvik er 62 år gammal og har vore rektor ved Høgskolen i Bergen 
sidan 2003. Ho er utdanna pedagog ved Universitetet i Oslo. 1. august 
går ho av som rektor, og Ole-Gunnar Søgnen tek over.

2	 Kva som er hipt, kjem sjølvsagt an på auga som ser. Studietilbodet til HiB 
spenner i alle fall breitt og djupt: helse- og sosialfag, lærarutdanning, 
ingeniør- og teknologifag, økonomi og administrasjon, medie- og kom-
munikasjonsfag – og dykking.

– Det er eit privilegium å få utdanne unge 
menneske som skal ta vare på den 

oppveksande slekta. 

– Eg trur at folk er opptekne av sin nære region og av det å vere 
ein sjølvstendig institusjon i regionen. Det er vanskeleg å gje frå seg 
sjølvstende. Det er betre å vere herre i eige hus enn å vere leiglending, 
seier Bergsvik. 

– Når det gjeld fusjonar, har det vore mindre av dei på Vestlandet enn 
elles i landet. Eg lurer iblant på om vi er oss sjølve nok her vest. Kanskje 
vi ikkje er så gode til å sjå oss sjølve som ein del av fellesskapen. Eller 
kanskje er det berre ein skepsis til for store einingar. Det å bruke tid på 
samanslåing krev òg ressursar, økonomisk og mentalt.

– Kva er det da med Vestlandet som gjer folk meir resistente mot sa-
manslåing? Er det geografi, topografi eller kultur?

– Eg veit ikkje. Ein del forsøk på å få til regionalt samarbeid på andre 
felt har òg mislukkast på Vestlandet. Om det er noko med den vest-
landske identiteten som gjer oss steile? Eg er ikkje sikker, men eg trur 
vi har alt å tene på å samarbeide. Med all industrien og all verdiska-
pinga her på Vestlandet tilseier det at vi kan få til forsking, utdanning 
og innovasjon som er viktig nasjonalt òg, om vi går saman om det. 
Bergsvik har hevda at det blir gjeve for lite statleg pengestøtte for å mo-
tivere til samanslåing og samarbeid i dei såkalla SAK-prosessane.

– Men treng ein å belønast så veldig for å gjere fornuftige ting? På andre 
sida: Om samanslåing ikkje er fornuftig, bør ein vel ikkje gjere det same kor 
stor gulrota er?

– Det siste er eg absolutt samd i. Og smått kan vere godt, ein treng 
ikkje ha store einingar. Men om målet verkeleg var å setje i verk forslaga 
frå Stjernø-utvalet, burde ein ha brukt sterkare økonomiske verkemid-
del. For samanslåing kostar, slike omstillingsprosessar er forferdeleg 
krevjande.

Tidlegare tankar om samanslåing med Universitetet i Bergen ligg òg 
døde. Slik ting no ser ut, må HiB byggje seg opp til å kunne bli univer-
sitet på eiga hand. Universitetsambisjonen vart vedteken i 2008. Men 
da regjeringa i fjor varsla at ho ville heve krava for nye doktorgradspro-
gram, vart vegen til målet mykje lengre. Bergsvik reagerte skarpt på 
endringa av spelereglane. Og ho har ei klar oppfatning om kva som 
ligg bak.

– Det skal sjølvsagt stillast kvalitetskrav for å bli universitet, men 
kravet om fire doktorgradar er eit særnorsk fenomen. 3 Eg trur styres-
maktene i Noreg lyttar meir til dei gamle universiteta enn til høgsku-
lane. Det har alltid vore kamp mot nye universitet: I København ville 
dei ikkje at det skulle opprettast universitet i Oslo, UiO sette seg imot 
opprettinga av Universitetet i Bergen, og da Tromsø skulle få universi-
tet, var dei etablerte universiteta negative. Så kan ein reflektere over kva 
det handlar om. 

– Eg skjøner at universitetsstatus ville gjort HiB til ein meir attraktiv og 
mangfaldig arbeidsplass med større armslag. Men om vi tenkjer ut frå nasjo-
nal arbeidsdeling, kunne de jo berre konsentrere dykk om å få til drivande 
gode profesjonsutdanningar?

– Men det er det vi vil! Ved å byggje opp master- og doktorgradar 
kan vi reindyrke profesjonane gjennom forskingsbasert utdanning. 
Universitetsstatusen er ikkje noko mål i seg sjølv, men må kome som 
resultat av at vi blir betre på det vi 
alt driv med. Det er viktig å byggje 
opp master- og doktorgradar kring 
profesjonane, ikkje berre innanfor 
fagdisiplinane. Høgskulane har sin 
eigen kunnskapsbase, og det er dei 
som best kan drive profesjonsutvi-
klande forsking.

Bergsvik forsikrar at det ikkje er snobberi eller ønsket om høgare 
status som ligg bakom ambisjonen om å bli universitet.

– Eg tenkte i mange år at det var bra nok å vere berre ein solid høg-
skule. Men som universitet vil vi få råderett til å opprette og leggje ned 

studium slik vi vil. Det er frustrerande å måtte gå gjennom søknads-
kverna kvar gong ein skal opprette nye mastergradar. Ein tilsett her som 
streva med ein søknad til Nokut sa nyleg til meg: «Berre dette arbeidet er 

grunn nok til å bli universitet!» Det 
handlar om å vere herre i eige hus.

Mindre grunnleggjande, men ir-
riterande nok: Høgskulenemninga 
er i seg sjølv eit problem. I utlandet 
skjøner ikkje folk kva ein høgskule 
er for noko, fortel Bergsvik.

– På engelsk heiter det «university college», og det er «college»-om-
grepet folk hengjer seg opp i. I USA trur dei ofte at vi er ein forskule til 
universitetet. I Kina har eg opplevd at folk oppfattar HiB som ei under-
avdeling ved eit universitet. Det er inga forståing for dette omgrepet.

– I kjøtvekt er HiB større enn til dømes Universitetet i Nordland. Kva 
synest du om at somme høgskular har skreddarsydd opplegget sitt slik at dei 
så vidt oppfyller universitetskrava?

– Når spelereglane er som dei er, har eg forståing for det. Den sjølv-
råderetten ein får som universitet, er viktig. Om vi hadde omfordelt 

– Det er ein maktkamp og ein kamp om 
ressursar mellom universitet og høgskular. 

Vi treng like vilkår i konkurransen.

3	 Eli Bergsvik er frustrert over dei skiftande politiske signala på dette punk-
tet. Ho viser til at Arbeidarpartiet i 2000 foreslo at eitt doktorgradspro-
gram kunne vere nok til å bli universitet, men dette fekk ikkje 
gjennomslag i Stortinget. 

ressursane våre, kunne vi ha nådd målet om å bli universitet ganske 
fort. Men eg trur ikkje på den lina. Vi må ha gode grunnar for det vi gjer.

HiB skal no drive oppbygging av fire doktorgradar og strevsam 
framdyrking av stipendiatar for å nå målet. Bergsvik meiner staten godt 
kunne hjelpt til meir i det strevet.

– Tildelinga av forskingsmidlar til universitet og høgskular er svært 
urettvis. Skal vi kunne nå måla dei har sett opp, må vi få midlar til fleire 
stipendiatar og få lov til å ha postdoktorstillingar. Det er ein maktkamp 
og ein kamp om ressursar mellom universitet og høgskular. Vi treng 
like vilkår i konkurransen. I dag er vi verken likestilte eller likeverdige. 
 
Det er neppe med lett hjarte at Bergsvik kritiserer politikken til den 
raudgrøne regjeringa. Ho har svært lang fartstid som SV-medlem og 
har representert partiet i kommunestyre og på fylkestinget. Men ho 
meiner likevel SV har klart å prege utdannings- og forskingspolitikken 
på positive måtar.

– Du ser det til dømes i siste forskingsmeldinga, der SV har bidrege 
til å bringe inn perspektiv på globale samanhengar, fattigdom, likeverd 
og utvikling. Og eg ventar at den neste meldinga får fram verdien av 
forsking ved høgskulane betre. Men det såkalla kvileskjeret – det var 

ikkje til å forstå at dei kunne våge det.
– Det har blitt lettare å vere SV-ar og høgskulerektor no enn det var under 

Øystein Djupedal?
– Det er heilt sikkert. Tora Aasland har nok hatt ein annan legitimitet 

i sektoren. Ho framstår truverdig i det ho gjer. Eg er nok ikkje like over-
tydd som ho er, om at «soft styring» er tingen. Men ho verkar overtydd 
sjølv, og ho arbeider godt for sektoren.

– Du ville vore fastare i klypa om du var statsråd? 
– Eg ville nok lagt litt sterkare føringar, ja.
Den politiske erfaringa har kome til nytte i rektorrolla, meiner Bergsvik. 
– Å vere rektor handlar mykje om å vere politikar. Og eg har alltid 

vore samfunnsengasjert. Vi må ikkje berre tenkje på vår eigen sektor, vi 
må sjå utdanning i ein større samanheng. Nelson Mandela har sagt at 
utdanning er det mektigaste våpenet vi har til rådvelde for å endre verda.

– Og den apartheid du kjempar mot, er skiljet mellom universitet og høg-
skular?

– Kanskje det. Eg forstår ikkje heilt at vi skal ha dette skiljet, eg gjer 
ikkje det. Universiteta minner meg iblant om kua som gløymde at ho 
hadde vore kalv. n


